In Memoriam
R.D. Milonis Henrici Koyen

Commissio Historica Ordinis Praemonstratensis pie memoriam re-
colit addictissimi sui membri Milonis Henrici Koyen, sat inopinate
defuncti die 3 Ianuarii 1977 in nosocomio de Geel.

Natus est Henricus die 6 Iunii 1914 in Oud-Turnhout. Peractis
studiis humanioribus in Seminario Minori de Hoogstraten, societatem
quaesivit abbatiae de Tongerlo. Ibi ab abbate Hugone Lamy die
15 Octobris 1933 candido habitu praemonstratensi indutus est, in-
simulque Milo vocatus. Professus votis simplicibus quidem die 15
Octobris 1935, solemnibus vero die 15 Octobris 1938, tandem die 6
Augusti 1939 presbyter ordinatus est.

Adhuc studiis scholasticis incumbens. Milo saepius opem praebuerat
archivario suae canoniae, Ambrosio Erens. Ut continuitati curae archivi
consuleretur, anno 1940 missus est ad Universitatem Lovaniensem ut
exerceretur scientiis historicis. Die 1 Tulii 1943 obtinuit gradum licentiati
ac die 23 Martii 1953 doctor proclamatus est.

Interim officia Ambrosii Erens, prius ob causas bellicas in Hollandia
retenti, postea vero sensim debilitati, Milo magis magisque suppleverat,
donec denique ei successit: die 16 Septembris 1943 lector historiae
ecclesiasticae factus, die 25 Iulii 1952 archivarius canoniae nominatus
est.

Ascitus Commissioni Historicae Ordinis die 26 Novembris 1947, Milo
annis 1952 et 1953 administrator fuit Analectorum. Quibus assidue col-
laboravit, etsi non numerosis ibidem publicatis studiis, tamen plurimis
librorum recensionibus ac notitiis ad chronicon conficiendum.

Ab anno 1963 ad annum 1973 Milo insuper fuit archivarius com-
munalis de Geel. De caetero in brevi suo mortuario memoratur ut
particeps coetuum nuncupatorum Centrum voor de studie van Land en
Volk van de Kempen, Provinciale Commissie voor Geschiedenis en
Volkskunde der Provincie Antwerpen, Geschiedkundig Genootschap van
Geel, Kempische Schrijvers, V.V.V. der Gemeente Westerlo atque
Volksdansgroep De Spelewei.

